ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Առկա իրավիճակը և կարգավորման ենթակա խնդիրները
Հայաստանի Հանրապետության կառավարության 2025 թվականի դեկտեմբերի 25-ի N 1910-Ն որոշմամբ (այսուհետ՝ Որոշում) հաստատվել են Հայաստանի Հանրապետության 2026 թվականի պետական բյուջեի կատարումն ապահովող միջոցառումները։
Որոշման ընդունումից հետո առաջացել է անհրաժեշտություն վերանայելու դրանում ներառված առանձին կարգավորումներ՝ պայմանավորված ինչպես բյուջետային միջոցառումների բովանդակության և նպատակահարմարության ճշգրտման, այնպես էլ գործող իրավական կարգավորումների հետ համապատասխանեցման անհրաժեշտությամբ։
Մասնավորապես՝ Որոշման 11-րդ կետի 2-րդ ենթակետով նախատեսված «11005 Մասնագիտական կարողությունների զարգացման նպատակով շահառուներին պետական աջակցություն» միջոցառման իրականացման նպատակահարմարությունը վերանայվել է, և 2026 թվականի պետական բյուջեով տվյալ միջոցառման համար ֆինանսավորում չի նախատեսվել։ Հետևաբար անհրաժեշտ է համապատասխանեցնել Որոշմամբ նախատեսված միջոցառումների շրջանակը փաստացի իրականացվելիք քաղաքականությանը և բյուջետային հատկացումներին։
Միաժամանակ, Որոշման գործող խմբագրությամբ փոքր և միջին ձեռնարկատիրության սուբյեկտներին աջակցության միջոցառումների հաստատման լիազորությունը վերապահվել է նախարարին, մինչդեռ «Փոքր և միջին ձեռնարկատիրության պետական աջակցության մասին» օրենքի 4-րդ հոդվածի համաձայն՝ փոքր և միջին ձեռնարկատիրության պետական աջակցության ծրագրերը մշակվում և հաստատվում են Հայաստանի Հանրապետության կառավարության կողմից։ Այսպիսով, առկա է իրավական կարգավորման անհամապատասխանություն, որի վերացումը անհրաժեշտ է իրավական հստակության և իրավաչափ կիրառման ապահովման համար։
2. Կարգավորման նպատակը և բնույթը
Նախագծի ընդունման նպատակն է՝
1) ապահովել Որոշման դրույթների համապատասխանությունը «Փոքր և միջին ձեռնարկատիրության պետական աջակցության մասին» օրենքի պահանջներին՝ հստակեցնելով աջակցության ծրագրերի հաստատման լիազորության պատկանելիությունը, 
2) ճշգրտել բյուջետային միջոցառումների անվանումներն ու բովանդակությունը՝ դրանք համապատասխանեցնելով 2026 թվականին փաստացի իրականացվող գործառույթներին։ 
Այդ համատեքստում, հաշվի առնելով, որ «11005 Մասնագիտական կարողությունների զարգացման նպատակով շահառուներին պետական աջակցություն» միջոցառման իրականացման համար Հայաստանի Հանրապետության 2026 թվականի պետական բյուջեով ֆինանսական հատկացումներ նախատեսված չեն, առաջարկվում է նշված միջոցառման փոխարեն նախատեսել «11001 ՓՄՁ-ի սուբյեկտներին աջակցության ծրագրերի համակարգում և կառավարում» միջոցառումը։
Նախագիծը կրում է իրավական համապատասխանեցման և բյուջետային միջոցառումների բովանդակային ճշգրտման բնույթ։
3. Ակնկալվող արդյունքը
Նախագծի ընդունման արդյունքում կապահովվի՝
1) փոքր և միջին ձեռնարկատիրության պետական աջակցության ծրագրերի իրականացման իրավական հիմքերի հստակեցում և ամրապնդում, 
2) պետական բյուջեի կատարումն ապահովող միջոցառումների համապատասխանությունը փաստացի իրականացվող քաղաքականությանը և նախատեսված ֆինանսավորմանը, 
3) պետական միջոցների առավել նպատակային և արդյունավետ օգտագործում՝ բացառելով չֆինանսավորվող կամ արդիականությունը կորցրած միջոցառումների ներառումը բյուջետային փաստաթղթերում, 
4) ինստիտուցիոնալ հստակություն փոքր և միջին ձեռնարկատիրության ոլորտում աջակցության ծրագրերի համակարգման և կառավարման գործընթացում։ 
4. Կապը ռազմավարական փաստաթղթերի հետ
Նախագիծը համապատասխանում է Հայաստանի Հանրապետության կառավարության 2021-2026 թվականների գործունեության ծրագրի տնտեսական զարգացման և պետական կառավարման արդյունավետության բարձրացման ուղղություններին, ինչպես նաև բխում է պետական բյուջեի կատարման արդյունավետության, իրավական հստակության և ծրագրային միջոցառումների պատշաճ կառավարման ապահովման սկզբունքներից։

